Етти соатлик мўъжиза
Суҳбатдошим Бахтиёр НАЗАРОВ ЎзДЭУ қўшма корхонасида 1993 йил 1 августдан, яъни корхона таъсис этилгандан бери ишлайди. Фаргона политехника интитутини 1985 йили «муҳандис» мутахассислиги бўйича битирган. Автокорхонага муҳандис бўлиб ишга кирган Бахтиёр ҳозирги кунда бош менежер ёрдамчиси бўлиб ишламоқда. Корейс тилини мукаммал ўрганиб олган, техник ҳужжатларни корейсчадан бевосита таржима қилади.
-  Бахтиёр, мустақиллигимизнинг илк йилларида мамлакатимизда қурилиши бошланган автомобил корхонасига қабул қандай кечган? 

- Барча ишчи-ходимлар танлов асосида қабул қилинган. Танловни Жанубий Кореядан махсус келган мутахассислар ўтказишган. Биласиз, Андижон вилоятида ортиқча ишчи кучлари бошқа жойларга нисбатан кўпроқ. Ишга киришга даъвогарлар сонига келсак, битта ўринга 11 киши тўғри келган.
-Танлов комиссияси аъзолари кўпроқ қайси жиҳатларга эътибор беришган?

- Танлов фақат суҳбат орқали ўтказилган. Комиссия аъзолари кучли руҳшунос эди, икки огиз суҳбатдаёқ кишининг ижобий ва салбий тарафларини аниқлаб олишарди. Улар сўраган саволларга келсак оиламиз, ёшимиз, соглигимиз, тилларни билишимиз (рус, инглиз), нималарга қизиқишимизни сўрашган. Танловни «кўпчилик билан бир жойда ишлай оладими-йўқми» деган принцип асосида ўтказишган. Кўпроқ ёш кадрлар ишга қабул қилинган. 
- Демак, сиз уларнинг барча талабларига тўла жавоб берган экансизда?

- Мен Тольяттидаги ГАЗ автокорхонасида стажёр бўлиб ишлаганман, автомобил ишлаб чиқариш жараёни билан бевосита таниш эдим, шуни ҳам эътиборга олишган бўлса керак. Ишга пайвандлаш цехи муҳандиси сифатида қабул қилинганман. 
- Ишлаб чиқариш цехлари нима учун Тошкент трактор корхонасининг Асака прицеплар корхонаси филиали ўрнида ташкил этилган?

- Аслида, прицеп корхонаси биноси эски эмасди, 80-йилларнинг ўрталарида қурилганди. Ана шу корхона биноси асосида цехлар қурилиши бошланган. Аввалига корейслар эски бинодан фойдаланишмоқчи бўлишди. Бироқ, ишлаб чиқариш бинолари тор бўлиб, корейс андозаларига тўғри келмади. Замонавий автомобилсозликда коммуникация воситалари – сув, ҳаво, электр, кабеллар ер устидан келар экан. Эски бинода эса ер остидан ўтказилганди. Уларни ўзгартириш зарурати тугилди. Янги технологияга мослаш учун бинонинг ўзаги, яъни пойдевори, томи ва деворлари қолдирилган, холос. Ишни прицеплар корхонаси биносини бузиб, Жанубий Кореядан келаётган асбоб-ускуна ва жиҳозларга жой ҳозирлашдан бошлаганмиз…

- … ва тез орада бир гуруҳ ишчилар қаторида сиз ҳам иш ўрганиш учун Жанубий Кореяга йўл олдингиз…

- Икки ой ишлаганимиздан кейин 1993 йилнинг октябр ойида муҳандислар гуруҳидан 26 киши ва яна шунча уста илк гуруҳ бўлиб Жанубий Кореяга иш ўрганиш учун кетдик. Сеулга тўққиз соат училаркан. Учоқда ҳаммамиз ҳаяжон билан кетдик. «Қуёш чиқадиган ўлкада бизни қандай қабул қилишаркин, кореялик янги ҳамкасблар билан тезда тил топишиб кетармиканмиз?» деган саволлар ҳаяжонимизни кучайтирарди. Аэропортда бизни «ДЭУ Паблик Моторс» корхонаси вакиллари кутиб олишди. 
- Илк таассуротлар қандай бўлди?

- Корейслар худди ўзбекларга ўхшаган самимий кишилар экан. Барча очиқ чеҳрали, юзларида табассум, бир-бирларига ҳурмат кучли. Аэропорт ходимларининг таъзим-у тавозеъ билан хизмат кўрсатишидан ҳайратга тушганмиз. Сеулдан автобусларга ўтириб, Чангвон шаҳрига йўл олдик. Теп-текис йўллардан 350-400 километрча юриб, манзилга етиб келдик. Чангвон ишлаб чиқариш ва ёшлар шаҳри ҳисобланиб, жуда чиройли, ҳамма ёқ топ-тоза, одамлар ўта хушмуомала, ўзбеклар билан ўхшашлик кўп. Шунинг учун бўлса керак, корейслар билан дарров киришиб кетдик. Ўзаро яқинликни ҳис қилганмиз, одамларда бир-бирига нисбатан меҳр ва ишонч бор. Шаҳарда 2 та автомобил заводи: «КИА» ва «ДЭУ» жойлашган. Биз билан бирга келган усталарни Акпо шаҳридаги ўқув марказига, бизни эса Чангвондаги корхона ётоқхонасига жойлаштиришди. 4 қаватли бинода барча қулайликлар мавжуд, ҳар бир хона 2 кишига мўлжалланган. Бизни ҳайратга солган нарса - кўрилган тайёргарликнинг ниҳоятда катта эканлиги бўлди. Хоналарда шиппаклардан тортиб тиш чёткаларигача бор. Спорт билан шугулланиш учун шарт-шароитлар яратилган, спорт кийимлари ҳам беришган. «ЎзДЭУ» деб ёзилган униформани биринчи марта Чангвонда кийганмиз. Кийимимизга пахта рамзи ҳам туширилганди. Ҳамма уч маҳал иссиқ овқат билан таъминланган.
- «ДЭУ»нинг асл макони билан танишув қандай бўлганди?

- Эртаси куни тиббий кўрикдан ўтгач корхонага бордик. Жуда илиқлик ва самимият билан кутиб олишди. Атрофдаги тозаликни кўриб ҳавасимиз келган, «наҳотки биз ҳам Асакада худди шундай корхона қурсак» деган ажиб бир энтикиш чулгаб олганди. Ишлаб чиқариш цехлари билан танишиб бўлгач, бизни тегишли цехларга бўлишди. Мен пайвандлаш цехига тушдим. Ўша пайтлар «Тико», юк ташувчи «Дамас» ва «Лабо» моделлари ишлаб чиқариларди. Биз ҳам Асакада худди шу моделларни ишлаб чиқаришимиз керак эди. У пайтда «Нексия» Чангвонда ҳам мавжуд эмасди. Мен «Тико» модели бўйича ишлаб чиқариш билан танишдим. Ҳар бир линиянинг участкаларида иш ўргандим. Битта участкани ўрганишга бир кун кетарди. Дастлаб иш билан таржимон ёрдамида танишганмиз, кейинчалик фақат имо-ишоралар билан, қисман корейсча гаплашганмиз. Корейс тилини ўргана бошладим. 
- Оилали одамга ўз хонасини ўзи тозалаши малол келмайдими? 

- Хоналаримизни фаррошлар тозалайди. Дам олиш кунлари улар келишмайди. Бино тозалигини сақлаш мақсадида ўз орамиздан битта одамни бошлиқ қилиб сайлаб қўйдик. Навбат билан йўлаклардан тортиб ҳожатхоналаргача тозалаб қўярдик. Фаррош аёллар душанба куни ишга келиб ҳайратга тушишарди. Одамларнинг кўзига қараб кўп нарсани уқиб олиш мумкин. 

- Кореядаги ҳаётнинг қайси жиҳатлари кўпроқ маъқул бўлган?

- Корейсларнинг урф-одатларини ўргандик. Табиатига келсак, мева-чеванинг биздаги ҳамма тури бор. Дам олиш кунлари турли спорт мусобақалари уюштирилади. Корейсча кураш худди ўзбек курашига ўхшаб кетади, фақат биз белбогни белимизга богласак, улар оёқлари орасидан ўтказиб, белига боглашади. Кураш қум устида ўтказилиб, рақибининг елкасини ерга теккизган тараф ютади. 32 км кросс югурганмиз, ярми тогдан ўтади. Тоққа қараб югуриш осон эмас. Аввалига корейслар бизни ортда қолдириб кулишган, чўққига яқинлашганда эса бизникилар ўтиб кетишган.
- Дастлабки пайтларда тилни яхши билмаслик оқибатида анча-мунча кулгили ҳолатларга ҳам тушиб қолгандирсиз?
- Бир куни кечқурун айлангани чиқмоқчи бўлдик. Корейс танишим қўлини юқорига кўтариб, кейин дурбинга ўхшатди. Биз юқорига чиқиб тогларни томоша қилсак керак, деб ўйладик. У эса «баланд бўйли ва кўзойнакли огайнингни ҳам чақир, бирга борамиз» демоқчи экан… Машина миниш учун синов майдонига олиб боришларини сўрадик. 11 йиллик ҳайдовчиман, шахсан ўзим минмоқчи бўлдим. Ишонқирамайгина калитни беришди. Ҳайдовни қойил қилиб қўйгандим ишончлари янада ортди. 
· Футбол бўйича Жаҳон чемпионати пайтида Кореяда хизмат сафарида бўласиз…
- Футболни севаман. Ўйинлар Чангвонга яқин жойлашган Пусан шаҳрида ҳам ўтказилади. Имкон топилса стадионга тушаман.
- Кореяда фақат янгилик ўргандингларми ёки…

- Саволингизни тушундим. Кўплаб рационализаторлик таклифи бердик. Уларнинг ярмидан кўпи ишлаб чиқаришга жорий қилинди. Бунинг учун мукофот бериб рагбатлантирилади. Шахсан ўзим киритган бир неча таклиф ишлаб чиқаришга жорий қилинди. Ўтган йили Асакадаги корхонамизда «МАТИЗ» линиясини ўрнатиш пайтида кўплаб таклифлар бердик. «ТИКО» линиясида унча қўлланилмаётган роботларни «МАТИЗ» линиясига мослаштириб ўтказиб, анча маблагни тежаб қолдик. Янги линиямиз ишлаб чиқариш бир зумга ҳам тўхтатилмасдан яратилди. Уни барпо қилиш чогида корейс мутахассислар «йигитларингиз жуда пишиб қолибди» деб тан беришди. Ҳолбуки, «ЎзДЭУ» барпо қилинаётган йиллар Асакада замонавий автомобил ишлаб чиқарилишига кўпчилик ишонмаганлигини ҳамма яхши эсласа керак. «МАТИЗ»нинг тақдимоти маросимида Президентимиз Ислом Каримов «ўзбек йигитлари энг замонавий асбоб-ускуналарни моҳирона бошқариб, ўз салоҳияти қанчалик катта эканлигини намоён қилди» деб хизматимизни муносиб баҳоладилар. Бу эса бизнинг келгуси ишларимизга қанот бахш этади.

Бахтиёр ШОҲНАЗАРОВ суҳбатлашди.

